
Umiarsuarmik assartuineq: ajornartorsiutit qitiusut 

Nuummi allantikukkut ikaartaatinut umiarsualivik piorsarneqassappat 
imaluunniit Sisimiut taamaattumik pilersiffigineqassappat pingaarnerpaapput 
angallassinermut pilersaarutit lastbilinillu assartuisut ataqatigiissaarnissaannut 
logistikki. 

Kalaallit Nunaanni inuiaqatigiit nutaaliat pisisartullu piumasaraat umiarsuakkut 
assartuinermik pilersaarutit ima ataqatigiissarneqassasut illoqarfiit annerit 
pitsaanerpaamik kiffartuunneqarnissaat angullugu. Kalaallit Nunaannut 
umiarsuarmik attaveqassaaq sapaatip akunneri tamaasa. Tamanna 
piviusunngorsinnaanngippat, umiarsualivinnik piorsaanissaq, inuiaqatigiit 
aningaasarsiornerat eqqarsaatigalugu akilersinnanavianngilaq. 

Naatitat allallu pisiassat nalinginnaasut killeqartumik atasinnaapput. Sapaatip 
akunneri tamaasa pajuttoqanngippat pisiassat tamakkerlugit nioqqutissanik 
nalinginnaasunik niuerfinni tunineqarsinnaasut ikilisapput taamaattumillu 
pitsaassuseq appassaaq. Peqqinnartunik inuussutissaqartitsinermik politikki 
taamaalilluni qimanneqartariaqarpoq, tassami naatitat amerlanerpaartaat ulluni 
quliiinnarni Kalaallit Nunaanni atasinnaapput. Taamaattumik logistikki 
tamakkerlugu nalilersorneqartariaqarpoq, tassami ukiup 2/3-ani naatitat 
Danmarkip avataanit piniarneqartarput. Tamanna ima isumaqarpoq, ullut 
assartuiffiit ilaqqissasut, qaavanut ilanngussassanik Ålborgip umiarsualivianut 
tunniussinisanut piffissarititat Kalaallt Nunaannullu assartuinerup saniatigut. 
Isumaqarpoq, nunanit allani naatitat Kalaallit Nunaanni tunineqassagunik 
ullunik 25-init-28-inut pisoqaaassuseqassasut. Tamanna suliassaq 
ajunngitsumik naammassineqarsinnaanngilaq. 

Qallersuutissanut immuliorfinniillu nioqqutissianut killilimmik atasinnaasunut 
ajornartorsiut taannarpiaq aamma atuuppoq. Ullumikkut ilisimavarput pisiassat 
sivisuumik atasussat akuutissaqarnerusut. Ullumikkut pisisartut piumasaraat 
pisiassanik akuutissaqanngitsunik pilersorneqarnissaq. Pisiassat 
akuutissaqanngitsut asiulertornerusarput taamaattumillu kitaata sineriaani 
illoqarfiit ilaanni pisiassaat killeqalissapput, Kalaallit Nunaanni assartuineq 
tunngavigalugu. Maannamut assartuinermik pilersaarutip nioqqutissanik 
nalinginnaasunik niuertut pinngitsaalissavaat pisiassat nutaat killilersorlugit, 
soorlu sivisunerusunik atasinnaasunik qillertuusanik/ qerisunillu taarserlugit. 
Tamanna pisisartunut paasiuminaassaaq angalanikkut, tv-kut, tusagassiuutitigut 
ussassaarutitigullu nunarsuup sinnerani ineriartornermut malinnaasunut. 
Aqqutip 4000 km-usup ajornartorsiutaanera tupinnarpoq, nunarsuup sinnerata 
attaveqarnera eqqarsaatigalugu. Naatitarpassuit Europamut ullumikkut 
assartorneqartarput, USA-mit, Kangianit, Afrikamit il. il. Europami aqqutit 
(logistikki) ataqatigiissaarsimapput, Kalaallit Nunaannili taamaattoqanngilaq, 
tassami pisiassat ullualuit Nuummiissinnaapput, kujataanut aqqutissaq(feederi) 
utaqqillugu.  

Umiarsuakkut aqqutitigut ajornartorsiut qitiusoq tassaavoq, Ral-imi allaffimmi 
pilersaarusiornermi immikkut ilisimasallit, nioqqutissanik nalinginnaasunik 
niuertut peqataatinneqartanngimmata, Assartuinermik akit aaqqissuussaapput 



sanaartugassanik assartuinermut sammitillugit. Sanaartugassanik assartugassat 
ikiligaangata nioqqutissanik nalinginnaasunik assartuineq eqqugaasarpoq, 
ullumikkullu 1990-ikut naalerneranut assartuinermut pissutsinut 
utersimavugut. Immikkoortortami ataatsimi kinguariarneq inuiaqatigiit 
sinnerinut kingunerlutitsisariaqanngilaq. Taamaattumik assartuinermut 
akigititat marlunnut arlaqarnerusunulluuunniit aggulunneqartariaqarput. 
Assartuinermut sunniinerpaaq immikkut akiliuteqassaaq, taamaattumillu 
akilersueriaaseq alla atorlugu. Akilersueriaaseq akikinnerpaaq tusssaaq 
nalinginnaasunik nioqutissanut. Taamaaliornikkut peqqissuunissamik politikki 
siuarsarneqassaaq. 

Inerniliineq 

Umiarsualiorfinnik piorsaasoqartinnagu, assartuinermik pilersaarusiornissamut 
periusissaq inaarneqartariaqarpoq. Soorlu Kalaallit Nunaanni illoqarfiit 
akornanni attaveqarneq ullunik qassinik akuttusssuseqassava. Aalborgimit 
attaveqarneq ilanngullugu. Tamakku ikorfartuisussat inaarneqanngippata 
umiarsualivinnik piorsaanissaq iluaqutaavallaarnavianngilaq avataaniit nunallu 
immikkoortortaani assartuinermik pitsanngorsaasoqassappat. 

Umiarsualivik allineqarpat umiarsualiviup ammasarfiinut aamma tamanna 
sunniuteqassaaq. Silarlunnerani imaluunniit umiarsuaq kinguaattoorpat 
umiarsualivik sapaatip akunnerata naanerani/unnukkullu ammatinneqartarpoq. 
Aningaasaliinissaq akilersinnaanavianngilaq, ulapaarfinni umiarsualivik 
matoqqatinneqartassappat. Umiarsualivimmit assartuineq eqqarsaatigalugu 
pingaarpoq, assartuisunik attaveqartuarnissaq. Assartuisut nutaanik lastbilinut 
qamutinullu nutaanut aningaasartuuteqanngippata, assartukkat 
pisoqalinerussapput assartuisut piareersimanngippata. 

Naatsumik oqaatigalugu, assartuinermik atuisut/ingerlatseqatigiiffiit 
attuumassuteqartut tamarmik peqataatinneqassapput, umiarsualivissamut 
nivanneq siulleq pitinnagu. 

 

 

 


